
هەنێ ل قولاچەکا گۆڕەپانا قوتابخانێ دا ب شێوەیەکێ ب خەم، بێزار و ب دێمەکێ خەمگین ڤە یا

ڕوینشتی. ئەوێ ئاگەهـ ژ قوتابخانێ و وانەیێن خۆ و ساڵا نوی یا خواندنێ نینە، کو چەند ڕۆژە ساڵا

نوی یا خواندنێ دەستپێکری، هەڤاڵێن هەنێ یێن قوتابخانێ دناڤ یاریگەها قوتابخانێ دا مژویلی

یاریکرن و ئاخڤتنێ بوون، بەلێ هەنێ یا دامای بوو. ئەوێ ئاگەهـ ژ دەوروبەرێن خو نەبوو ژبەرکو ل

ساڵا چوی ژبەر کەم تەرخەمیا وێ بو خواندنێ و وانەیێن وێ، مژویلیا وێ ب یاری یێن ئەلکترۆنی ڤە و

ئاخڤتن دگەل هەڤاڵان ب رێکا تورێن جڤاکی، هەنێ ما ل پولا خۆ، و ئەوێ ئەڤ چەندە ل ماڵ ڤەشارت

و وەسا بۆ وان دا دیارکرن کو یا دەرچوی و یا چویە پولا نەهێ بنەرەت. دایکا هەنێ یا مژویلی کارێن

ناڤ ماڵێ و چاڤدانا برایێ وێ بۆ کو خودان پێدڤیێن تایبەت بوو و بابێ وێ ژی مژویلی کارێ خۆ بو

وەک ئەندازیار ل کومپانیەکا نیشتەجێبونێ داکو بشێت بژێوا ژیانی بو ماڵا خۆ پەیدا بکەت ئەڤە ژی

ببونە ئەگەر کو دایک و بابێن وێ ئاگەهـ ژێ نە مینیت و ئەڤ چەندە بو ئەگەرێ پشت گوهـ هاڤێتنا

وێ، ل شوینا هاری وێ بکەن و وانەیێن وێ یێن ڕۆژانە نیشا بدەن، ئەوێ خۆ ب یاریان و تۆڕێن

جڤاکیڤە مژویل دکر. نوکە ژی پیچ پیچە یا باجا کەم تەرخەمیا خو د خواندنێ دا ددەت. د ئەنجامدا،

ئەو بۆ وەکو پارچەیەکا داری یا ب سەر ئاڤ کەڤتی  پێلێن هزرکرنێ  بێی حەزا وێ، وێ د ئینن و

دبەن بێی کو ئەو بشێت ئارمانجەکێ بو خۆ بدانیت و دناڤ دوودلی و نیگەرانیا خۆ دا نقوم بوو.

زەنگا چوونا پۆلێ لێدا قوتابی ژی کوم کومە چونە د پولێن خۆ ڤە، بتنێ هەنێ نەبیت یاکو بێی هیڤی

ژیانا خو ب سەر دبەت و یاکو خو ڕادەستی چارەنڤیسێ خو یێ نەدیار کری. هاژە و خەندە، کو دوو

هەڤپولێن نوی یێن هەنێ بوون هاتنە دەف وێ و وان پێکول کرن ب شێوەکێ هێمن هەنێ دگەل خۆ بەنە

د پولێ ڤە و ژوێ بێزاریێ قورتال بکەن بەلێ یا بێ مفا بو پیچەک ب توڕەیی ڤە ژ خۆ دویر دکرن و ما

ل جهێ خۆ بتنێ و پێکول کرن هەڤاڵێن وێ بچن لێ هەڤاڵێن وێ هەر پێکول کرن دگەل خۆ ببەنە د

پولێ ڤە و شیرەت ل هەنێ دکرن دا دگەل وان بچیتە د پولێ ڤە و بەس خو دویربێخیت. هاژەیێ گوتە

وێ: "ئەگەر ژ بەر هەر هوکارەکی مروڤی توشی شکەستنێ ب بیت، نابیت مروڤ خو وێران ب بیت و بێ

هیڤی ب بیت ژ ژیانێ و لێ یا باشتر ئەوە بەردەوام بیت لسەر ژیانا خۆ"، هەنێ زۆر توڕە بو ژڤان

شیرەتان و ئەگەر ژ بەر هندێ نەبا کو ئەڤ هەردوو کچە هەڤاڵێن وێ یێن نوینە دا ب ئاموژگاریێن وان

کەتە کەنی بەلێ وێ خۆ گرت و هیڤی ژ وان کرن وێ بهێلن و مایێ خو تێنەکەن.

خەندێ هەست ب بارێ دەروونی یێ هەنێ کر، ب خەم ڤە داخواز ژێ کر رابردوویێ تەعل ژبــیربکەت و

یا و بێ هیڤی نەبیت و ژیانەکا نوی دەست پێ بکەت، ئەو هەردوو هەڤاڵە گەلەک د دلسوز بون و

هەستکرنا وان ب بەرپرسیارەتیێ ئەو پاڵڤەدان کو بەردەوام بن لسەر پشتەڤانیا وێ بو بجه هێلانا وان

رەفتارێن خراب. لێ دۆماهیک بێ هیڤی کرن و گوتە وان: "هین بوچ من ناهێلنە بتنێ؟ ئەز چ بکەم و چ

نەکەم وە چ پەیوندی ب من ڤە هەیە ؟" هەردوو ب دلەکێ شکەستی ڤە بەرەف پولێ ڤە چوون و د ڕێکێ

دا هەردووکان گەنگەشە دکر کو چ بکەن؟! و وانا بڕیار دا دگەل ڕابەرا پولێ یان مامۆستا سارایێ ب

ئاخڤن.

پشتی ئەو چووین هەنێ ژ دەرگەهێ پشتێ یێ قوتابخانێ ب شێوەکێ دزی ڤە دەرکەت دا مامۆستا و

رێڤەبەرا قوتابخانێ وێ نە بینن کو نە چویە دپولێ ڤە و چوو نێزیکترین قەهوەخانە، ل وێ

قەهوەخانێ ڤە چاڤێ وێ ب هەڤاڵا وێ شادەیێ کەفت کو دگەل هەڤاڵەکێ خۆ یێ کوڕ د ڕوینشتی بوون

و مژیلی ئاخفتنێ و ڤەخوارنا قەهوێ بوون. شادێ گازیکرە وێ ب خەمگینی ڤە: "تو بو هندە گیرو بوی

ئەڤە چەندە ئەز ل هیڤیا تە ؟" هەنێ بەرسڤا وێ دا و گوت: "وانا ئێکێ ئەز د پولێ ڤەبوم گەلەک یا

نەخۆش بوو و ل دەمێ بێهنڤەدانێ من خو مژویل کر و ل بێهنڤەدانا دووێ دوو مامۆستا یا دگەل من

دئاخفت بەڵا خو ژ من ڤەنەدکر". ئەوێ ب کەنی ڤە وەگوت ل دەف شادەیێ ژی یا سەیر بوو. پاشی هەنێ

بو ڕوون کر کو دوو هەڤاڵێن وێ بوون هەوڵ ددا دگەل وان بچیتە د پولێ ڤە لێ ئەو ڕازی نەبوو و ژ

وان بێزاربوو و پاشی ب دزی ڤە ژ قوتابخانێ دەرکەڤت و هاتە د قەهوەخانێ ڤە. شادە خوشحاڵبوو ب

ڤێ چەندێ و ب دێمەکێ ب کەیف ڤە گوتێ :"تو بخێرهاتی بو ناف رێزێن وان یێن ژ خاندنێ د ڕەڤن،

ئەڤە ژی هەڤاڵێ من دلێرە"، هەنێ چ هەڤاڵێن کور نینن ژ بەر هندێ بو وێ گەلەک یا سەیر بوو، کو

شادە وەسا ب وێرەکی دگەل هەڤاڵێ خۆ یێ کور یا ڕوینشتییە، پاش بو وێ دیار بو کو ئەڤ کورە نە ژ

کەس و کارێن وێ یە بەلکو ب رێکا تۆڕێن جڤاکی ئێک و دوو یا نیاسی، هەر چەندە ئەو د تڕسیا بەلێ

ئەوێ ل خۆ دیار نە دکر و یا بەردەوام بو ل سەر ئاخڤتنێ، پشتی بێهنەکێ وەسا بو وێ دیار بو کو

ئەڤ کورە کەسەکێ دفن بلند و فێلبازە، هەنێ گەلەک یا دوو دل بو و ب دلێ وێ نەبوو کو ئەڤ کورە

هندە یێ دفن بلند و بێ منەتە، هەنێ چ تشت نە خارن دگەل وان و ب هێجەتا هندێ کو بوو درەنگ و

دەیکا وێ یا گوتیێ کو پێدڤییە کو هندەک فێقی و تشتان بکڕیت، هەنێ دەستویری ژ وان خوازت و

بەرەڤ ماڵ ب ڕێکەڤت.

ئەڤرۆ ل هەنێ نەهات ئەو بخۆ د خەمەکا مەزن دابوو، وپشتی ڕەفتارێن شادەیێ و دفن بلندییا دلێری

دیتی پتر دەروونێ هەنێ تێک چوو. ئەوێ گەلەک هزر کرن: "چەوا وەسا بلەز شادەیێ باوەری ب وی

کوڕێ دفن بلند ئینا، کو ژ وێ ب تەمەنترە؟ چەوا بێی ئاگەهیا ماڵا خۆ ژڤانا د دانیتن!؟…" ڤان

پرسیاران و و چەندین پرسیارێن هێشتا پتر دەروونێ وێ ئاڵۆزکر.

هەنێ گەهشتە ماڵ و دیت باب و خۆشکا وێ دگەل برایێ وێ یێ بچویک ل سەر سفرا خوارنێ د

ڕوینشتینە. دەیکا وێ ژ لێنانگەهێ دەرکەت و قازانا خوارنێ د دەستی دابوو و ب داخواز ژ وان کر ب

فەرموون خوارنێ ب خون، هەنێ ژی ژ دەف دەستشویێ ژ نەدل هاتە سەر سفرا خوارنێ و گوت "چییە

دیسا تە بریان لێنایە؟" دەیکا وێ ب نەرمی ڤە گوتە وان فەرموون، هەر چەندە ئەو حەز ژ خوارنا ژ

دەرڤە دکەت، لێ ب نەچاری ڤە وێ دەست ب خوارنێ کر،

٤



بابێ وێ هەست ب خەمباری و دل تەنگییا کچا خو کر. بەلێ ئەوی هزر کر ژ بەر ساڵا نوی یا خاندنێ

بیت و دگەل بورینا دەمی دێ فێر بیت و بارێ وێ دێ ئاسایی بیت. هەر د وی دەمی دا دەنگێ دەرگەهی

هات، خویشکا هەنێ کو ژ وێ بچویکترە چو دەرگەهی ڤەکەت و بلەز هاتە د ژورڤە و گوت "هەنێ دوو

هەڤاڵێن یێن کچ یێ ل بەر دەرگەهی "دەیکا هەنێ د ڤیا ب خێرهاتنا وان بکەت لێ هەنێ ب لەز

ڕابووڤە و بەرەڤ دەرگەهی ڤە چوو و گوت" نە دادێ زەحمەتێ نەبە ئەڤە ئەز چوم" هەنێ چو ژ دەرڤە و

ژ ترسان دا یا د لەرزیت، ئەوێ خەندە و هاژە دیتن دا کو ب خێرهاتنا وان بکەت لێ بو وێ دیار بو کو

وان یا دگەل مامۆستایا وێ، ماموستا سارایێ ئاخڤتی و ماموستا سارایێ یا گوتیە وان: "هەرنە ماڵا

هەنێ و دگەل دەیکا وێ ب ئاخڤن کا چ ئەگەر هەبون وەسا زوی ژ قوتابخانێ دەرکەفتی و نا هێتە د

پولێ دا؟" هەر ب لەز ئەوێ رێگری ل وان کر و گوتە وان: "ئاها… ئەرێ ئەز زویکا ژ قوتابخانێ

هاتمە ماڵ ژبەرکو مەتا من یا ل ماڵا مە ئەوێ زاروکێ بوی ئەز ژی یا هاری وێ د کەم. ژ بەر دایکا من

پشتا وێ د ئێشیت و د ڤێت چاڤێ وێ ل برایێ من یێ نەخوش بیت ژ بەر هندێ ڤان چەند روژان ئەز

دێ هاری وێ کەم" ئەوان ژی پیروزباهی لێ کر کو مەتا وێ زاروکەک بوی و داخوازا سلامەتیێ بو دەیکا

وێ خوازت. و داخاز ژ وێ ژی کر کو پێکولا بکەت کو گەلەک نەهێتە دابرین ژ قوتابخانێ: "هەر چ یا

پێدڤی ژی بو ئەم د خزمەت داینە" ئەوێ ژی سوپاسیا وانا کر. ئەو چوون، و هەنێ ژی هاتە د ژورڤە

دیت دەیکا وێ یا ئامانان ڕادکەت و بابێ وێ ژی یێ خۆ ئامادە دکەت دا کو ب چیتە سەر کارێ خۆ،

ئەوێ ژی ژ بەر هندێ بو کو دەیبابێن وێ پسیارا ژێ نەکەن گوت: "ئەو هەڤاڵێن من یێن قوتابخانێ

بون بەری چەندەکێ یێن هاتینە تاخێ مە داخواز ژ من کر ئەز ژی دگەل پاسا وان هاتن و چونا

قوتابخانێ بکەم، بەلێ من داخوازا وان ڕەتکر و من گوتە وان: "قوتابخانە هند یا دویر نینە تا ب

پاسێ بچمە قوتابخانێ ئەز دێ ب پێا چم" هەر بلەز بابێ وێ گوتێ "نە کچا من دا زەحمەت بوتە چێنە

بیت، دێ بوتە تەکسییەکێ گرم، یان ژی بلا شوفێرێ من تە بینیت و ببەت"، هەر چەندە ئەڤ بڕیارە ل

دەف وێ یا باش نەبو لێ ئەو بێدەنگ ما..

ب شەڤێ بابێ وێ ل سەر قەنەپێ یێ ڕوینشتی بوو و چا ڤەدخوار و بەرێ وی ل تەلەفزیونێ بو ل پێش

درامایێ. جار جار کەنی د کەتە سەر لێڤێن وی، دەیکا وێ یا مژویلی خوارنا چەرەزان بوو و چا بو وانا

د بەڕا تێدکر و بەرێ وێ ل درامایێ ژی بو، خۆشک و برایێ وێ ژی وانەیێن خۆ د خواندن، زاروکێ

ساڤا ژی دناڤ لاندکێ دا بوو، هەنێ ژی د قولاچکا ژورێ ڤە مژویلی ناما بو کو دگەل شادەیێ و

هەڤاڵێن وێ د ئاخڤت ل سەر بابەتێ هەڤاڵینیا وێ دگەل دلێری و داخوازا رونکرنێ ژ وێ دکر، ئەوێ

ژی گوتە وێ ڕاستە پیچەک یێ دفن بلندە، بەلێ کوڕەکێ باشە و هەڤاڵەکێ دلسوزە و هاری وێ ژی د

کەت، ئەو ژی دبێژیتە وێ تو زاروک نینی توژی د شێی هەڤاڵینیا کوڕان بکەی، بەلێ هەنێ ب تڕس ڤە

ڤێ چەندێ ڕەتدکەت و د بێژیتە وێ: "ئەز هزرا ڤان کارا نا کەم". پاش شادەیێ نە ڤییا گەلەک فشارێ

ل وێ بکەت ئەوێ داخواز ژ هەنێ کر کو سوباهی پشتی نیڤرو پێکڤە ب دەرکەڤن و دەمەکێ خۆش پێکڤە

ب بورینن، ئەوێ ژی ڕەتکر. گوتە وێ نەشێم وی دەمی ژ ماڵ ب دەرکەڤم من چ هێجەت نینن دا ژ ماڵ

بدەرکەڤم، پاشی ڕێککەڤتن کو بەری نیڤرو ب دەرکەڤن، ب دێمەکێ کەیف ڤە بەرێ خۆ دا بابێ خۆ و

گوتە وی : "باب نوکە ل گروپی ئەم ئاگەهدار کرین کو سوباهی مە گەشتەکا زانستی یا هەی دێ چینە

موزەخانێ و مامۆستای یا گوتی هوین د شێن سوباهی ب جلێن تایبەت بهێنە قوتابخانێ"، دەیکا وێ یا

ب گومان بو ل سەر ڤی کاری و گوتە وێ: "هێشتا دەسپێکا خواندنێ یە ما دەمێ گەشتا زانستی یە، و

بوچی ب جلێن قوتابخانێ نا چن؟"، بەلێ بابێ وێ ڕەزامەندییا خۆ دەربڕی و هندەک پارە ژی دانێ:

"کچا من داخوازا دەمەکێ خوش بو هەوە دخوازم و وە ئاگەهـ ژ خۆ هەبیت". هەنێ ب کەیف ڤە چو دەف

بابێ خۆ و پارە ڕاکرن و ب بابێ خوڤە ماچی کر و گوتێ: "قوربانی بابێ خۆ بم".

پشتی نڤستنا زاروکان دەیکا وێ ب دلەکێ گومان ڤە گوتە بابێ هەنێ: "باش بزانە هەنێ نە زاروکە و

دڤێت مە ئاگەهـ ژ وێ هەبیت و پشتگیریا وێ بکەین، و گەلەک نازدار ژی نەکە". بابێ هەنێ ژی ب

کەنی ڤە گوت: "زاروکێ مروڤی د چ تەمەن دا بیت پێدڤی دل نەرمی و دل نازکییا مروڤی نە" دەیکا وێ

ئاخڤتنا بابێ وێ بڕی و گوتێ: "ڕاستە، د ڤی تەمەنیدا ئەو پێدڤی ب شیرەت و چاڤدێریا مەیە و ئەز

هەست پێ دکەم مە پیچەک ئەو یا ژبیرکری". بابێ وێژی دەیکا وێ پشتڕاستکر و گوت: "دەمێ ئەم د ژیێ

وێ دا ئەم ژ گەلەک تشتان د بێ بەهر بوین بلا ئەو د خۆشیا دابن، بەلێ باوەری ژی یا گرنگە بو

هندێ کو کەسایەتیا خۆ ببینن" ... د بێ ئاگەهـ بون ژ کار و ڕەفتارێن وێ یێن نە درست...

مامۆستا وانا زانستێ د تاقیگەهێ ڤە بوو و خو ئامادە دکر ژ بو ڕونکرن دانانا ڕێکارێن نوی و ئامرازێن

هەڤچەرخ بو وانە گوتنێ و ل دەسپێکێ ناڤێن قوتابیێن نە هاتی د نڤیسیت، چاڤدێرا پولێ گوتێ چرۆ

نە هاتیە و مولەتا نەخۆشیێ یا وەرگرتی و هەنێ ژی نە هاتییە، ئێک ژ قوتابیان ب یاری ڤە گوت

"هەنێ ل دیڤ دلێ خۆ دەوامێ دکەت"، ئێکا دی ژی گوت: "یا د خەوە هێشتا هشیار نە بویە" قوتابیان

ژی دکرە کەنی خەندێ گوتە وان: "نەخێر وەسا نینە هین بوچی ژ دەف خۆ د ئاخڤن" و د چیتە دەف

مامۆستا  خۆ ب دەنگەکێ نزم د بێژیتێ: "مامۆستا یا بەرێز دوهی ئەز و هاژە چوینە ماڵا وێ، مەتا وێ

زاروکەک یێ بوی، ئەو دێ چەند روژا هاریکاریا مەتا خۆ کەت". مامۆستا  دەست خۆشیێ لێ د کەت و د

بێژیتێ : "یا باشتر ئەوە دەیکا وێ یان بابێ وێ سەرەدانا قوتابخانێ بکەن بو وەرگرتنا مولەتا چەند

روژی بو وێ" پاشی ب رێکا کارئینانا ئامرازێن هەفچەرخ وانە شروڤەکر پاشی بەحسا زورییا گرنگیا

تۆڕێن کۆمەڵایەتی د بوارێ ئەنترنێتێ دا کر کو ئەگەر ب شێوەکێ درست ب کار بینن ژ بەر کو زور

ئاسانکاری یا کری بو ژیان و زانست و خواندنێ.

پشتی تەمام بونا وانێ هەردوو دچنە دەف رێڤەبەرا قوتابخانێ و بارودوخێ هەنێ نوکە تێدا بو شلوڤە

دکەن و داخازا مولەتێ بو دکەن، بەلێ رێڤەبەرا وان ڕازی نابیت و د بێژیتە وان: "هین دوو قوتابیێن

زیرەک و دلسوزن، من باوەری ب ئاخفتنا وە یا هەی، بەلێ ئەو قوتابی یە و خواندن یا هەی یا باشتر

ئەوە بهێتە قوتابخانێ، و بو وەرگرتنا مولەتێ ژی پێدڤیە ئێک ژ دەیبابێن وێ بهێت، و سوپاسیا هەوە

د کەم کو هین وەسا د خەمخورن". ژ بەر هندێ ئەو بڕیارێ د دەن ئەو ڤێ ئاخفتنێ ب گەهینە دەیکا

هەنێ دا پتر وانە ژ وێ نەچن.

٨



شادە و هەڤاڵێن خۆ زور ب کەیفن د قەهوەخانێ ڤە و ب ئاخڤتنێ ڤە د مژویلن، هەنێ ژی نە چویە

قوتابخانێ، بدلەکێ خەمڤە د هێتە دەف وانا، شادە و دلێر ڕادبنە ڤە بەرەف وێ ڤە د چن و وێ ددەنە

نیاسین بو هەڤاڵێن خۆ یێن دی پاشی ل سەر کورسیکەکێ د ڕوینیت ب رەخ کوڕەکی ڤە، ژ وێ مەزنترە و

ناڤێ وی شەماڵە، هەنێ یا دل خۆش نینە و ب شەرم ڤە یا بەرێخو د دەتە وان کوڕ و کچان، کو ئێک

دویەک یێ نارگیلێ د کێشن. و گەلەک ب سەربەستی پێکڤە د ئاخڤتن و یێن دی ژی مژیلی تەلەفونێن خۆ

بون نامە د هنارتن یان مژویلی یاریان بون، ئەوا رویدەت و یا ئەو د بینیت تشتەکێ غەریبە، و یا

ئارام نینە دێ بێژی یا ل سەر ستریا یا ڕوینشتی یە، هەر دگەل هندێ دەنگەک د هێتە وێ و لەرزی د

بێژیتە وێ : "ئەڤە چیە تو گەلەکا بێدەنگی، پێدڤی ناکەت شەرم بکەی ژ نوکە وێڤە تو ئێکی ژ مە و

هەڤاڵەکا بەرێزی" ب ڤێ ئاخڤتنا شەماڵی ئەو پیچەک ئارام د بیت و د بێژیت: "زور سوپاس برایێ منێ

مەزن" شەماڵ د کەتە کەنی و د بێژیتێ: "ئێ بو نا بینە هەڤاڵ؟" ب لەز شادە هاتە دناڤ  سحبەتێ دا و

بەحسا جوانی و پیروزیا هەڤاڵینێ کر، و گوتە وێ ئەڤە کومەکا هەڤاڵێن عەزیز و دلسۆزن و جهێ

باوەریێنە و پێدڤی ناکەت ژ وان تۆڕە بیت یان سل بیت، شەماڵی ژی ب دەلیڤە دیت ب رێکا هندەک

پەیڤێن بریسقی و جوان وێ سەردا بەت ب مەبەستا خۆ نێزیک بکەت ژ هەنێ کو داخوازا ژمارە و

ئەکوانتێن وێ یێن تۆڕێن جڤاکی دکر لێ هەنێ داخازا لێبورینێ ژێ کر و داخازا وی ڕەتکر، و ما

بێدەنگ پاشی زانی کو دێ هەر داخوازێ ژێ کەت و ئیزعاجا وێ کەت رابوو ڤە ژ جهێ خۆ و چو دەف

شادێ ڕوینشتە خوار و ب عێجزی ڤە گوتە وێ "ئەڤە چ جهەکێ نەخۆش و بێزارە، تە گوت دێ چینە

جهەکێ بێدەنگ و ئارام ما ڤێرێ ژ کیڤە یا وەسایە؟ ئەڤە ئەو جهێ خۆشە یێ تە گوتی دێ چینێ؟"

شادێ پێکول کرن ئەوێ ئارام بکەت و سوز دایێ کو پشتی دەمەکێ دی پێکڤە بچنە پارکەکێ کو نێزیکی

وانایە و بتنێ ب ڕویننە خوار، و ب هێجەتا هندێ کو یا نەخۆشە, روخسەت ژ هەڤاڵێن خۆ خوازتن و

پێکڤە ژ قەهوەخانێ دەرکەتن، د رێکێ دا د چوون تا ب گەهنە پارکێ د رێکێ دا بەردەوام شیرەت ل

شادەیێ کرن کو ئەڤ جورێ کوڕان د بنە ئەگەرێ کێشەیان و دگەل هزر و بیروبوچونێن مە نا گونجن و

یا باشتر ئەوە ئەو خۆ ژ وان جورە کوران دیربکەن بەلێ هزرا شادێ ئەو نەبوو ئەو یا درست بو ل دەف

خۆ و ئەو کارێ ئەو د کەت کارەکێ ئاسایی یە، و گوتە وێ: "من گەلەک باوەری یا ب دلێری هەی،

ئەگەر تو ژی پتر شەماڵی ب نیاسی دێ هزرا تەژی ئێتە گوهوڕین ژبەرکو ئەو هەڤاڵێ نێزیکی دلێری یە

ئەگەر کەسەکێ باش نەبا ئەوی نە د دا نیاسین بو مە" ب درێژییا رێکێ تا گەهشتینە دناڤ پارکێ دا و

تا بویە نیڤرو دناڤ پارکێ دا بەردەوام گفتوگویا وانا سەر هندێ بو و کەس ژ وان نە شیا هزرا کەسێ

بەرامبەر ب گوهوریت .

دایکا هەنێ مولەتا زاروکبونێ بو خۆ وەرگرت بوو، پاش تەمام بونا کارێن ناف ماڵێ، و چاڤدانا وێ بو

زاروکێ وێ یێ خودان پێدڤیێن تایبەت روژانێن خۆ ب خواندنێ و کارێ باخچەی ڤە د بوراند وەکو

چاڤدانا گولان و ئاڤدانا وان، وەکی هەمی دەیکان هیڤی و ئومێدا وێ ئەو بو کو زاروکێن وێ د سەرفەراز

و سەرکەڤتی و کەیف خۆش بن و پاشەڕۆژەکا گەش هەبیت، ژ بەر کو بابێ هەنێ بو نان خوارنا فراڤینێ

دەمەکێ کێم یێ هەی دەیکا وێ خارنەکا خۆش و ب تام دروست کربوو، و چاڤێ وێ ل هاتنا وانا بو دا

بهێن و فراڤینێ پێکڤە بخون.

بەری هەمیا هەنێ هاتە ماڵ و ب دەروونەکێ نەیێ ئارام سلاڤ کرە دەیکا خۆ و چو د ژورا خوڤە جلکێن

خۆ ب گوهوریت و دەیکا وێ گازی وێ کر دا بهێت هاریکاریا وێ بکەت بو دانانا سفرا خارنێ لێ ئەوێ

داخوازا لێبورینێ ژێ خوازت ژ بەر قوتابخانێ یا وەستییای نە شێت هاری وێ بکەت، و گوتێ نوکە

نەشێت خارنێ بخۆت: "دادێ ئەز یا وەستییای مە نوکە نەشم خارنێ بخوم هین بخون هەردەمێ ئەز برسی

بوم ئەز بخو دێ ئێم خارنێ خوم" و بەرەڤ تەختێ خویێ نڤستنێ چوو و خۆ درێژ کر ل سەر تەختی و

کەتە د دەریایا هزرکرنێ دا، گەلەک یا ب خەم و کوڤان بو، بەردەوان لومەی خۆ دکر: "ئەز چ دکەم و

من چ کر…!؟ ئە یا د کەڤمە دناڤ خەلەتی و درەوان دا، پێدڤیە نوکە ئەز ژ قوتابخانێ زڤڕی بام نە ژ

کەیف و خۆشیێ و بوراندنا دەمی، سالەکا خواندنێ ژ من چو ژ بەر کەم تەرخەمیا من و هەڤاڵێن خراب،

ئەی خودێ ئەڤە ئەز چ بکەم؟؟؟" ب گریڤە هەر دگوت و دکر لێ ئەو نە گەهشتە چ ئەنجاما.

١١



نوکە ئێڤارە و هێشتا بابێ هەنێ نە هاتیە ماڵ، دەیکا وێ دگەل زاروکێن خۆ دناڤ  باخچەی دا بون،

ئەو ژی د ژورا خۆ یا نڤستی  هاتە ژ دەرڤە و د ئێتە هولێ و لسەر قەنەپێ د ڕوینیتە خوار و موبایلا

خۆ ڕادکەت د بینیت ژمارەکا زوڕ یا ناما یێن بو وێ چوین و ژمارەکەکا زوڕ ژ وان یێن شادەیێ بون کو

پسیارا حالێ وێ دکر، و گازندە ژێ دکرن تە بو بەرسڤا من نە دا ئەو ژی نامەیەکێ بو د نڤێسیت و د

بێژیتێ: "ببورە ئەز هاتمە ماڵ و گەلەک یا وەستییای بوم ئەز کەتم و من هاش خۆ نا ما بو" و گوتە

وێ، کو ئەڤ شەڤە ژی ل هیڤیا وێ نە بیت نا هێتە سەر هێلا ئینتەرنێتێ ژ بەرکو سەرێ وێ یێ د

ئێشیت و پێدڤی ب بێهن ڤەدانەکێ یە، بەلێ شادە ڕازی نا بیت و د بێژیت ئەڤە نابیت، ژبەرکو شەماڵی

یا گوتی ئەڤ شەڤە دێ ب ناما پسیارا حالێ تە کەت، هەنێ تورە د بیت: "چێ نابیت ئەز یا ڕازی

نینم، تو ژمارا من یان ئەکاونتێن من بدەیە ڤ هەر کەسەکی ئەز چ جاران دگەل تە نا ئاخڤم و

هەڤاڵینییا تەژی نا کەم".

هەر د وی دەمی دا دەیکا وێ هاتە ژورڤە و پسیارا حالێ وێ کر و د بێژیتێ: "دێ کچا من کا وێنێن خۆ

یێن ئەڤرۆ نیشا من بدە ل موزەخانێ" زور تڕسیا پاشی گوتە دەیکا خۆ کارمەندێ موزەخانێ نەهێلا

موبایلێ ب کاربینین و وێنا بگرین، و بڤی شێوەی خۆ ژ دەیکا خۆ قورتال کر، و موبایلا خۆ ڕادکەت و

بەرەڤ لێنانگەهێ ڤە د چیت، دا تشتەکی بخوت ژبەرکو گەلەک یا برسی بو، ل دەمێ خوارن ژی د خوار

بارێ وێ یێ دەروونی و هزروبیرێن وێ ب ناڤ ئێک کەڤت بون، و چ نەمایە ب تمامی کونتڕولا خۆ ژ

دەست بدەت، ئەگەر ب ڤی شێوەی یا بەردەوام بیت پێدڤیە هەمی روژان فێلبازییەکێ ب بینیت دا کە

دگەل شادەیێ و هەڤاڵێن وێ یێن بێزار ب دەرکەڤیت، ئەو یا ب ڤی کاری د کەڤیتە دناڤ  کومەکا

شاشییان دا و کومەکا کێشەیان بو خۆ دروست د کەت، پاش دێ ب چ ڕوی بەرامبەر دەیبابێن خۆ

ڕاوەستیت، دێ چەوان خۆ ژڤان کارێن شاش پارێزیت؟ نەخێر هەتا ڤێرێ بەسە پێدڤیە دویڤچوونەکێ بو

خۆ بکەت و بڕیارەکا درست بدەت، هەر چەندە بڕیارەکا ب زەحمەت و گرانە، لێ جارەکا دی دێ ئارامییا

دەروونێ وێ زڤریتەڤە، ترسێ خۆ ل دلی دا خەمەکا مەزن کەتە دلی دا…

بابێ هەنێ ئەندازیارەکێ چالاک و زیرەکە و ل کومپانیەکێ سەرپەرشتیا چەند پروژێن نوی یێن

بیناسازی د کەت، هەمی گەلەک حەز ژێ دکەن ژبەرکو کەسەکێ نەرم و ل سەر خویە، و کەسەکێ دفن

بلند نینە، ئەڤێ سپێدێ ژی وەکی هەمی روژێن دی کارێن خۆ یێن ڕۆژانە دکرن، 

و ژ لایێ دیژی ڤە هەنێ ب جلوبەرگێن قوتابخانێ و بدلەکێ تژی خەم ڤە یا ل پارکەکێ ل سەر

کورسیکەکێ ڕوینشتی ل نێزیک قوتابخانا وێ، یا هزرێن خۆ د کەت کو جارەکا دی درەو یێن ل دەیکا خۆ

کرین یاش وێڤە ئەو یا ل قوتابخانێ نوکە، ئەڤە دەمەکە ئەو د ڤی حالی دا وێژی زانی نوکە دەم هات

بچیتە دەف کەسەکێ شارەزا یان ژی نوژدارەکێ دەروونی دا کو ژ ڤێ خەموکیێ قورتال بیت، و هاریکاریا

وێ بکەت دا ژ ڤی کاری قورتال بیت، لێ هەر د وی دەمی دا زیکا پەشیمان بو و گوت: "نە نە خو ئەز

یا نەخۆش نینم ئەڤە یا دەمکی یە و دێ باشتر بم" وێ وەسا باش د دیت کو کەس نە زانیت باشترە و

ئەو هێز بکەڤیت و ئەو بخو کونتڕولێ لسەر بکەت، بەلێ نە د زانی چەوا...!؟ دناڤ  دەروونێ خۆ دا

ئەو یا جەنگەکێ د کەت، چ بکەم باشترە...!؟ ب زڤرمە قوتابخانا خۆ و دەست ب خواندنا خۆ بکەمە

ڤە...!؟ و پێکولێ بکەت یا سەرکەڤتی بیت دا کو ل پاشەڕۆژێ پەشێمان نەبیت، و باوەریا دەیبابێن خۆ

ژی ژ دەست نە دەت، یان ژی یا بەردەوام بیت سەر ڤی کارێ ئەو د کەت و خۆ ڕادەستی چارەنڤیسێ خۆ

بکەت...!؟

١٥



دەنگێ کەسەکی هاتە وێ کو شرینی د فروتن و د گوت :"شریناهیێن گەرم و نی" کو زەلامەکێ ب تەمەن

بو عەرەبانەیا خۆ ب دەستی پاڵدا کو لوقمە و رحەت و شریناهی د فروتن، ئەو ژی چو هندەک

شریناهیا ب کریت. وی زەلامێ دانعەمر گوتێ: "کچا من تو بو نە چویە قوتابخانێ؟ یان ژی…"هەنێ دڤیا

خۆ خلاس بکەت ژ بەرسڤدانێ گوتە وی ئەز یا ل هیڤیا دەیکا خۆ دێ چین پێتڤیێن قوتابخانێ کرین،

کەیفا وی کەسێ دانعەمر هات و گوتە وێ: "ئەز ب ڤی کارێ خۆ یێ روژانە پێدڤیێن زاروکێن خۆ دکڕم دا

ئەو ژی قوتابخانا خۆ تەمام بکەن" و داخوازا سەرکەڤتنێ بو خوازت و بەردەوام بو ل سەر ڕێکا خو ژ بو

ئەنجامدانا کارێ خۆ، ب ئاخڤتنێن وی یێن خۆش و شرین ئەو ئارام بوو و بڕیار دا بەرامبەر هەمی

ئاستەنگان ب ڕاوەستیت، و ب ڕێ کەڤت دا کو بو دەیبابێن خۆ ڕاستیێ بێژیت و سوباهی ب دلەکێ ئارام

بچیتە قوتابخانێ، شریناهیا خۆ د خوار و بەرەڤ بازاری ڤە د چوو. 

نوکە نیڤرویە، شادە هێشتا یا ب خەوە و د بن نڤینێن خۆ ڤە، موبایلا وێ ژی یا د دەستێ وێ دا وەسا

بو ماڵ یا دایە دیارکرن کو قوتابخانە یا دهێتە نویژەنکرن و د نوکە دا وانە نا هێنە گوتن یا د بێژیت:

"خوزی من زانیبا ئەڤ تڕسنوکە ژ دوهی وەرە ل کیڤەیە...؟ بوچی بەرسڤا نامێن من نا دەت…؟؟" چەند

جارا پێکول ژی کرن و پەیوەندی پێ کر لێ یا گرتی بوو و چ بەرسڤ نە بون وێنە د هنارتن پاشی

دەیکا وێ د لێنانگەهێ ڤە گازیکرێ: "ئەرێ کچا من بو نیڤرو ما تێر خەو نەبوی دێ  وەرە هاری من

بکە "ئەوێ ژی نامەکا دەنگی بو هنارت و گوتێ: "دادێ گازی منە دێ چم و نوکە هێمە ڤە "ب لەشەکێ

خاڤ ل سەر جهێن خۆ ڕابو ڤە و بەرەڤ دەیکا خو چوو دا هاریکاریا وێ بکەت.

بابێ هەنێ دگەل هوستایەکێ گێچێ مژویلی ئاخڤتنێ بوون، و ئێک ژ کرێکاران ل قاتێ سەر وان دا

مژویلی پاقژ کرنێ بو و بێ کو بەرێ خۆ بدەتە خارێ عەرەبانەیەکا چیمەنتویێ و پرتێن بلوکا بەردەتە

خارێ بابێ هەنای بلەز هوستا پاڵدا رەخی دا کو چ پارچەیێن بلوکان ب ناف ملێن وی نە کەڤن، بەلێ

چەند پارچەیێن تابوک و بلوکا ب ڕان و دەستێ وی کەڤتن، و هاوار د کەت ب لەز هەڤاڵێن وی د چنە

دەف وی هاری دکەن و پەیوەندیێ ب تیمێن پزیشکی یێن کومپانیێ دکەن و ب زویترین دەم د گەهیننە

نەخوشخانا هەوار هاتنێ. 

د حەوشێ دا دەیکا هەنێ ب گەرمی خێرهاتنا هاژە و خەندەیێ د کەت و دبێژیتە وان کەرەمکەن فراڤین

یا ئامادەیە وەرن دگەل مە بخون، لێ خەندە د بێژیتە وێ: "ماڵ هەر یا ئاڤەدان بیت، زەحمەتێ بو تە

چێنا کەین تە بخومێڤان یێن هەین" دەیکا وێ دبێژیت مە چ مێهڤان نینن، ئەم یێ ل هیڤیا هەنێ و

بابێ وێ ئەو ژی دێ نوکە هێنە ڤە، بو وێ جهێ حێبەتیێ بو کو ئەڤە هاتینە ماڵ و هەنێ هێشتا نە

هاتیە ماڵ، تشتەکێ سەیرە نە دەیکا هەنێ د وان د گەهیت نە ئەو د وێ گەهن، هاژە بو دەیکا وێ

ڕوون دکەت کا ژ بەر چ هاتینە، خەندە ژی ئاخڤتنا رێڤەبەری بو وێ گوت، دەیکا وێژی هێدی هێدی یا

ڕوندکا د بارینیت، و نەشێت چ بێژیت پەیڤ ژ دەڤێ وێ نا دەرکەڤن، نەڤێت ب ئاخڤیت ژی دا کچا وێ

هەست ب کێماتیێ نەکەت بەرامبەری وان، و د دلێ خۆ دا یا د بێژیت: "ئاخ هەنێ تو چەوا شیای ڤان

هەمی کاران ل مە ڤەشێری، و مە ئاگەهـ چ نینە؟" ژ خەما دا تبلێن خۆ دناڤ ئێک دا د شداندن و دکرە

گری وان هەردوو هەڤاڵێن هەنێ ژی نە د زانی ئەگەر چییە…!! 

د ڤی دەمێ هەستیار دا کو هەنێ بڕیارا دای شاشی یێن خۆ ڕاستڤە بکەت دەرگەهێ حەوشێ ڤەکر، ب وی

دیمەنی تێک چو نە د زانی ب خێرهاتنا هەڤاڵێن خۆ بکەت یان ب چیتە بەر سنگێ دەیکا خۆ کو یا د

وێ خەما نەخۆش دا، و هەردوو دەستێن وێ یێن وەستیای ب دانیتە بەر سنگێ خۆ و هەمی ڕاستییا بو

بێژیت و داخوازا لێبورینێ ژێ بکەت، وەکی فلمەکی بو کەسێ نە د ئاخڤت هەر ئێکی بەرێ وی ل چاڤێن

کەسێ بەرامبەر بو، تا دەنگێ زەنگا تەلەفونا دەیکا وێ هاتی دەیکا وێ بەرسڤ نەدا، هەنێ ژی ژ بو

هندێ کو بابەتی ب گوهوریت بەرسڤا تەلەفونێ دا: "بەلێ کەرەمکە، دەیکا من یا مژیلە ئەز کچا وی مە؟

چێ!!! ل کیژک نەخۆشخانێ..؟؟( دەنگێ قێژیێن هەنێ هەمی هشیار بون ژ وێ بێدەنگیێ، 

پشتی گەهشتینە نەخۆشخانا تەنگاڤییان، یا پێدڤی ژ لایێ نوژدار و کارمەندا ڤە بو بابێ وێ هاتبوو

ئەنجام دان و داخواز ژ وان کر ژ بەر کو هەستیکێ ڕانێ وی یێ ژکەستی و هەبونا هندەک برینا ل لەشێ

وی داخواز کر د بن چاڤدێریێ دا بیت بو دەمەکی، وێ شەڤێ مامێ هەنێ ما د نەخۆشخانێ ڤە ل دەف

بابێ وێ و بابێ وێ ل وێ شەڤێ هەمیێ خەو ب چاڤا نە کەڤت ژ بەر ئێشانێ، و ل ماڵ ژی هەنێ ب

چاڤێن تژی ڕوندک ڤە هەمی ڕاستی بو دەیکا خۆ دانە دیارکرن و بو دا دیارکرن کو یا پەشیمان بوی ژ

وی کاری، دەیکا وێ ب شێوەکێ نەرم گوت: "هیڤیدارم ژ نوکە و وێڤە چ تشتا ل مە نە ڤەشێرە" هەنێ

ژی ب شەرمزاری ڤە بەرسڤ دا و گوت: "دادێ ئەز چ جارێن دی درەوان ل وە ناکەم و ئەز گەلەکا

پەشیمانم ژ وێ یا من کری" دەیکا وێ ژی دلەک ل دلی دا و گوتێ: "مروڤێن ڕاستگۆ هەمی دەما د

سەرکەڤتی نە و د کەیف خۆشن د ژیانا خودا"، پاش هەردووکا ب چاڤێن تژی ڕوندک ڤە ئێک و دوو

هەمبێز کر.

هەنێ شەڤەکا نەخۆش و خەوەکا پرت پرت برە سەری، بو سپێدە ب دلەکێ تژی خەم ڤە بەرەڤ

قوتابخانێ چوو، و بێ دوو دلی چو دەف ڕێڤەبەرا خۆ و هەمی ڕاستی بو دیارکرن و داخوازا لێبورینێ ژێ

خوازت بۆ هەر درەوەکێ وشاشیەکا کری بگریڤە و ئەو ڕویدانا ب سەرێ بابێ وێ هاتی بو رێڤەبەرێ

بەحس کر پاشی رێڤەبەرێ وەک دایکەکێ ئەو دانا بەر سنگێ خۆ و روندکێن وێ پاقژ کرن، و گوتە وێ:

"کچا من یا شرین، گەلەک ژ مە شاشیان دکەن، لێ یا گرنگ ئەوە ئەم وانەیا ژێ فێربین "دەست خوشی ل

وێ کر بو ڕاستگۆییا وێ و داخوازا سلامەتیێ بو بابێ وێ خوازت، و داخواز ژێ کر پتر دیر نە کەڤیت ژ

قوتابخانێ و وانە ژ وێ نە چن، هەنێ بڕیار دا ئێدی یا ڕاستگۆ بیت و پێنگاڤێن دروست پاڤێژیت، ب

دلەکێ ئارامتر بەرەف پولێ ڤە چوو و سوپاسیا هەڤاڵێن خۆ کر تایبەت هاژە و خەندەیێ کو نموونا

هەڤاڵێن دلسوز بون، رێڤەبەرا قوتابخانێ پەیوەندی ب دەیکا هەنێ کر ژ بو پرسینا ڕەوشا بابێ هەنێ

و هەر دیسان داخواز کر دلێ هەنێ نە هێلن ژبەرکو سوزا دای وان شاشیان دووبارە نەکەت و زور

پەشیمان ژی ببو ژ وان کاران.

و ل لایێ دیژی شادە یا ل سەر کارێن خۆ بەردەوامە، و ئاگەهـ ژ ڕویدانا هەنێ نینە، و هەڤاڵینیا وێ

دگەل دلێری و شەماڵی و هەڤاڵێن کۆڕ زێدەتر لێ هاتبوو.

پشتی حەفتیەکێ دناڤ باخچێ قوتابخانێ دا ل دەمێ بهێنڤەدانا دناڤ بەرا وانەیاندا، هاژەیێ و خەندێ

هاریکاریا وێ دکر ژ بو خواندنێ داکو ئەو وانەیێن ژ وێ چووین قەرەبوو بکەت، دەروونێ وێ ئارامتر لێ

هاتبوو، دوخێ تەندروستیا بابێ وێ ژی باشتر بوو، هەبوونا ڤان دوو هەڤاڵێن دلسوز و رێڤەبەر و

مامۆستایێن باش پتر دلخۆش دکر، بهێنڤەدان ب دۆماهیک هات هەمی بەرەڤ پولێ ڤە چون، دەنگەک

دهێتێ و ئەو دەنگە نەیێ غەریبە: "هەنێ ، هەنێ" ل دوور خۆ د زڤریت د بینیت شادەیە هەڤاڵا وێ، یا

ب خەمە و دێمەکێ نەخۆشە ئێک و دوو هەمبێز دکەن، ئەو د خەمێن وێ د گەهیت و تا گەهشتینە پولێ

دگەل ئێک د ئاخڤتن و گازندە دکرن، بو وێ دیار بو کو شادە یا دناڤ کێشەیەکا مەزن دا، وەسا ڕێ د

کەڤن پشتی قوتابخانە ب دۆماهیک د هێت ب چنە ماڵا وێ و هەمی تشتا بەحس بکەن.

د رێکێ دا هەنێ هەمی گازندێن خۆ بو د بێژیت و بەحسا ساخلەمیا بابێ خو ژی بو دکەت، شادە ژی

هەڤخەمیا خو بو دیار د کەت و پاشی ب چاڤێن گریڤە بەحسا خۆ د کەت و گازندێن خۆ بەحس د کەت،

دەربارەی باوەریا وێ ب دلێری و هاڤالێن وی هەی ب ئەکاونتێن ساختە هەرەشەیان لێ دکەن ب وێنەیێن

وێ یێن نیمچە رویس بەرامبەر بڕە پارەیەکی یان داخوازیا هندەک کارێن نە جوان ژێ دکەن.

هەنێ بێدەنگ بو دەنگ ژێ نە هات...!! گوتە وێ: "چەوا تە وەکریە چەوا تە باوەریا خۆ ب وان فێلبازا

ئینایە..!! چەوا تە وێنەیێن خو بو وی هنارتینە...!؟" شادە ب چاڤێن گری ڤە د بێژیتە هەنێ: "چ بکەم

هندەک جاران مروڤ ژ لایەکی ڤە تشتا د بینیت، من وەسا هەست پێ دکر کو ئەڤە دلسوزترین هەڤاڵێن

منن" هەنێ ژی بێ دوودلی د بێژیت: "نەخێر نابیت وەسا ب سانەهی باوەریێ ب خەلکی بینی تایبەت وان

کەسێن ب رێکا تورێن جڤاکی د نیاسی"، ل نێزیکی ماڵا خۆ داخوازێ ژێ دکەت چاڤێن خۆ پاقژ بکەت ژ

ڕوندکا و یا خوڕاگر بیت، هەردوو چونە د ماڵڤە و پێکڤە فراڤین خوار و پاش پێکڤە چونە نەخۆشخانێ

دا سەرا بابێ وێ بدەت، گوتە وێ بو سوباهی ژی یا باشتر ئەوە دگەل مامۆستا سارایێ ب ئاخڤین دا

بومە چارەیەکێ بینیت، ژبەرکو ئەو یا شارەزایە و هەمی دەما د بێژیتە قوتابیان: "هەر ئاریشەیەک

هەبیت بێ دوو دلی وەرن بێژنە من ئەز دێ هاریکار و پشتەڤانیێ وە بم " هەر چەندە شادە یا نەڕازیە

چونکی ئەو حەزناکەت کەس چ تشتێن نهێنی و تایبەت ژ وێ ب زانیت، لێ هەنێ ئەوێ ڕازی دکەت کو

بو ڤان کاران پێدڤیە دگەل کەسێن تێگەهشتی و جهێ باوەریێ ب ئاخڤین.

ب درێژاهیا شەڤێ، شادەیێ ب چەندین شێوا هزر د کارێن خۆ دا کر و گەلەک یا ب خەم بوو تا بویە

سپێدە خەو ب چاڤێن وێ یێن تژی ڕوندک نە کەڤتن، هەر وەکی د زیندانێ ڤە د قولاچکەکێ دا

ڕوینشتی، ئەگەر یا ڕازی بیت ب داخوازی یێن وان پێدڤیە ڕستکا خۆ یا زێری ئەوا دەیکا وێ پار سال

بو ئینای ب فروشیت، یان ژی ب حەزێن وان یێن چەپەل یا ڕازی بیت، و ئەو ژی دێ بیتە دەسپێکەک ژ

بو کرنا کارێن شاش، و دێ بیتە ئەگەر ژ بو کێم کرنا ناڤێ خۆ و ماڵا خوژی، و ئەگەر نە ڕازی بیت ژی

ئەو ب سانەهی دەستا ژ وێ بەرنادەن، ئەی هەوارە چ بکەم...؟؟ ئەڤ هەمی هزرێن نەرێنی مێشکێ وێ

داگیر کربوو، ئەوێ نە د زانی خودێ ژ هەمی تشتەکی مەزنترە و هەمی کێشەیان چارەسەریەکا بو هەی. 

بو سپێدە چاڤێن شادەیێ وەکی بەحرا خوینێ لێ هاتبون، هەر چەندە زور یا بێ هیڤی بوو، ئەو و هەنێ

بو ئێک وانە مولەت وەرگرتن پاشی بەرەڤ ژورا مامۆستا سارایێ برێکەڤتن، شادە ب گریان و پەشیمانی

ڤە چونە ژورا مامۆستا سارایێ ڤە، شادەیێ ب چاڤێن گری و دلەکێ تژی خەم ڤە ئەوا ڕویدای هەمی بو

مامۆستا یا خۆ شروڤەکر، مامۆستا سارایێ ژی ب ژیرانە هزر کر و ئەو دلخۆشکرن کو چارەسەریا ڤێ

کێشێ یا ب سانەهیە و گوتە شادەیێ:"پێدڤی ناکەت ب خەم کەڤی و بکەیە گری، جارێ یا ئارام بە و ل

سەرخو بە، نەچە د بن هێرشێن هەرەشێن وانا دا، و ل دەڤ کەسێ دی بەحسا ڤی بابەتی نەکە، و باوەر

بکە ئەڤ کێشە دێ چارەسەر بیت بێ کو ئاریشە بوتە چێبن" سوز دا وانا هەر نوکە ب هاریکارییا

رێڤەبەرا قوتابخانێ دێ ب ڕێکارێن یاسای یێن ڤێ کێشەیێ چارەسەر کەن، نامەیێن هەڕەشە لێ هاتینە

کرن دگەل ژمارێن تەلەفونێن وان هەمی دانەف ئەفسەرێ پولیسان، ئەوان ژی ب رێکا تەکنولوجییا نوی

و پێشکەفتی دەست ب لێکولینێ کر ژ بو ڤەدیتنا تاوانبارا.

ب بورینا دەمی گەلەک تشت هاتنە گهوڕین، هەنێ د دەمێ تەنگاڤیێ دا پشتا خۆ نە دا هەڤاڵا خۆ

شادەیێ و بەردەوام بۆ ل سەر هاریکاریا وێ و ئارام کرنا وێ و دویرکرنا وێ ژ یاری یێن ئەلکترونی و

هاندانا وێ ژ بو خواندنێ و دویرکەڤتن ژ هەڤاڵێن خراب، هەمی ڕۆژان پشتی خواندنا وانەیێن خو،

هاریکاریا دەیکا خۆ دکر د کارێن ناف ماڵێ دا، بابێ وێ ژی هەمی روژان ل نەخۆشخانێ ڕاهێنان دکرن

یێن چارەسەرییا سروشتی و ڕۆژ بو ڕۆژێ ساخلەمییا وی باشتر لێ د هات، هاژە و خەندە ژی دوو

هەڤاڵێن دلسوز بون دگەل وێ هەمی دەما د خەما بابێ وێ دا بوون و ل هیڤیا هندێ بوون ب زویترین

دەم بابێ وێ باش بیت، ل دەمێ ئەنجامدانا ئەزموونێن وەرزێ ئێکێ زور هاریکاریا هەنێ و شادەیێ

دکرن و بەردەوام پرسیارێن ئالۆز بو وان شروڤە دکرن.

مامۆستا سارایێ دگەل ڕێڤەبەرا قوتابخانێ بەردەوام و ب شێوەکێ نهێنی دگەل دەزگەهێن ئێمناهیێ

هاریکار بوون دا وان کەسێن گومانلێکری دەستەسەر بکەن.

ئەڤروکە پشتی ئەنجام دانا دۆماهیک ئەزمونا وەرزێ ئێکێ ڕێڤەبەرا قوتابخانێ داخواز ژ هەنێ و

شادەیێ کر بچنە ژوو را وێ، د رێکێ دا گەلەک هزرا خۆ ل سەرێ وان دا ئەرێ چ سەرپێچی مە کریە..!

بوچی گازی مە کر..؟ تو د بێژی مە ئەزمون باش بەرسڤ نە دا یە..!؟ یان ئەنجامێن مە زور د کێمن..!؟

یان یان یان…

ب دلەکێ لەرزی ژ ترساندا دەرگەهێ ژورا وێ قوتا و چونە د ژورا وێ ڤە، رێڤەبەرێ ب کەنی ڤە گوتە

وان: "کچێن من نە ترسن، فەرموو ب ڕیننە خوار." بەحسا وان ڕێکارێن ئەمنی کر ژ بو دەستەسەر کرنا

تاوانباری ب ناڤێ )گ.ع( کو ڤی تاوانباری گەلەک هژمارێن سەختە هەبوون، شەماڵ و دلێر ژی د بێ

گونەهـ نەبوون، هەرسێ تاوانبار نوکە بەرامبەر دادگەهێ نە و رێکارێن یاسایی هاتنە گرتن بو وان

تاوانباران، شادە ژ کەیفا دا نە شیا خۆ دەست ب گریانێ کر، و زور سوپاسییا مامۆستا سارایێ و

ڕێڤەبەرا قوتابخانێ کر و ئەو هەمبێز کرن ژ کەیف خوشیێ، ڕێڤەبەرا وان ب نەرمی و رحەتی گوتە

وان: "ئەز یا پشت ڕاستم وە بو خو وانە ژ ڤان شاشیان وەرگرتن و ئەزا پشت ڕاستم هین دوبارە ڤان

شاشایان ناکەن، من باوەرییا ب هەوە هەی، باش بزانن وە ژی سوزا دای کو وەنەکەنە ڤە" پاشی بەحسا

مفایێن تەکنولوژیایێ بو کر کو چەندین مفا هەنە ئەگەر ب شێوەکێ درست بهێتە ب کار ئینان، و زور یا

هاریکارە بو سانەهی کرنا ژیانا ڕۆژانە و تایبەت بو خواندنێ.

پشتی ژ ژورا وێ دەرکەتین هەردووکا هەناسەیەکا کویر هەلکێشا وەکی ڕزگاربویەکێ ژ دەریایەکا کویر،

و بارگرانی نە ما ل سەر ملێن وێ، و سوپاسیەکا گەرم ل هەنێ کر و هەردووکان ئێک و دوو هەمبێز کر

ب چاڤێن تژی روندکێن کەیف خۆشیێ. 

هەنێ ب کەیف خوشییەکا بێ سنور زڤڕی ماڵ، هەر ژ دویرڤە دیت ل بەر دەرگەهێ ماڵا وان قەرەبالغە،

دەنگەک د دلێ وێ دا گازی دکر: "ئەرێ چ رویدایە..؟؟ یا خودێ ڤێ خۆشیا د دلێ من دا نەکە

نەخۆشی..!!" ب پێنگاڤێن لەزتر بەرەف ماڵڤە چوو، خویشکا وێ یا بچویک هاتە دەڤ ب دێمەکێ کەیف

ڤە گوتێ هەنێ: "بابو ژ نەخۆشخانێ ڤەگەریا ماڵ" ئاخ ئەو چ تشتەکێ خۆش بو من گوهـ لێ بوی

سوپاسیا خودێ کر، و خویشکا خو یا بچویک هەمبێز کر و ماچی کر، ل بەر دەرێ ماڵ جیرانێن وان ل

وێرێ بوون ژ بەر بابێ وێ ئەوێ ژی ب خێرهاتنا وانا کر و چو د ژورڤە دا بابێ خۆ بینیت، دیت بابێ

وێ یێ ل سەر عەرەبانێ د ژورڤە، هەنێ نە شیا خۆ ب چاڤێن تژی گری ڤە بابێ خۆ هەمبێز کر و بابێ

وێ ژی بو ئارام بونا وێ گوت: "کچا منا دلوڤان نەکە گری، ئەزێ باشم، ب ئانەهییا خودێ ل دەمەکێ

نێزیک دێ رابمە سەر پێن خۆ ڤە" دەیکا وێ و مام و خالێن وێ هەر ئێکی ب شێوەیەکی دلەک ل دلی

دا.

د وێ نیڤرو یێ دا جارەکا دی ژیان و کەیف خۆشی هاتە دناڤ ماڵا وان دا ڤە، و پێکڤە ل سەر سفرا

خوارنێ ڕوینشتن و خارنەکا ب تام خوا.

هەنێ ژی وەکی هەڤاڵەکا وەفادار هەمی دەمان لاڤا بو هەڤاڵێن خۆ دکرن و سوپاسیا خودێ دکر بو

هەبونا وان هەڤاڵێن ب وەفا، کو بوینە مامۆستا و ڕێ نیشاندەر بو وێ دا کو جارەکا دی ل سەر ڕێیا

ڕاست و درست بچیت و نقوم نەبیت دناڤ  دەریایا خەلەتیان دا.

تو فێری چ بوی ژ چیڕۆکا من؟



بوچوونا تە چیە دەربارەی ڤێ چیڕۆکێ؟

کودێ QR سکان بکە و بوچوونا خو بو مە بدە دیارکرن.






